
漁父

浪花有意千重雪，桃李無言一隊春。

一壺酒，一竿綸，世上如儂有幾人?

一楫春風一葉舟，一綸絲縷一輕鉤，  

花滿渚，酒滿甌，萬頃波中得自由。 

望江南 
閑夢遠，南國正芳春 。
船上管弦江面綠，滿城飛絮混輕塵 ， 

忙殺看花人。

閑夢遠，南國正清秋。

千里江山寒色遠 ，蘆花深處泊孤舟，

笛在月明樓。
望江南 
多少恨，昨夜夢魂中。  

還似舊時游上苑，車如流水馬如龍 ，
花月正春風。

多少淚，斷臉複橫頤， 

心事莫將和淚說，鳳笙休向淚時吹，  

腸斷更無疑。 
相見歡

林花謝了春紅，太匆匆！

無奈朝來寒雨晚來風。

胭脂淚，相留醉，幾時重？

自是人生長恨水長東。

相見歡

無言獨上西樓，月如鉤，

寂寞梧桐深院鎖清秋。

剪不斷，理還亂，是離愁，

別是一番滋味在心頭！

搗練子 

深院靜，小庭空，斷續寒砧斷續風 。 

無奈夜長人不寐 ，數聲和月到簾櫳。
長相思  

雲一緺，玉一梭，

澹澹衫兒薄薄羅，輕顰雙黛螺。  

秋風多，雨相和，
簾外芭蕉三兩窠，夜長人奈何。 
清平樂  

別來春半，觸目柔腸斷，  

砌下落梅如雪亂，拂了一身還滿 。
雁來音信無憑，路遙歸夢難成 ，
離恨恰如春草，更行更遠還生。
浪淘沙

簾外雨潺潺，春意闌珊，羅衿不耐五更寒。

夢裡不知身是客，一餉貪歓。

獨自莫憑闌，無限江山，別時容易見時難。

流水落花春去也，天上人間。

子夜歌

人生仇恨何能免？銷魂獨我情何限！

故國夢重歸，覺來雙淚垂！

高樓誰與上？長記秋晴望。

往事已成空，還如一夢中。

虞美人

春花秋月何時了，往事知多少？

小樓昨夜又東風，故國不堪回首月明中。

雕欄玉砌應猶在，只是朱顏改。

問君能有幾多愁？恰似一江春水向東流。

破陣子

四十年來家國，三千里地山河，

鳳閣龍樓連霄漢，玉樹瓊枝作煙蘿，

幾曾識干戈？

一旦歸為臣虜，沈腰潘鬢消磨，

最是倉皇辭廟日，教坊猶奏離別歌，

揮淚對宮娥！







